
వ్యాససంగ్ర హం:

రామాయణం అంటే రామస్య అయనం అన్న అర్థంతో పాటు సీతా విషయకంగా రామాయాః అయనం అని కూడా అర్థం
చెప్పుకోవచ్చని, అంతేగాక మహర్షే స్వయంగా సీతాయాః చరితం మహత్ అని అంటూ ఈ కథ సీతారాముల ఇద్దరిదీను అన్న
సత్యాన్ని ఆవిష్కరించాడన్నది ఎందరో విద్వజ్జనులు సప్రమాణంగా తెలిపిన వివరం . సీతతో పాటుగా ఎందరో స్త్రీలురామావతార
ప్రయోజనం నెరవేరడంలో తమ బాధ్యతలను అత్యంత సమర్థంగా నిర్వహించడాన్ని చూడగలం రామాయణంలో. దశరథుని
ముగ్గురు రాణులు, కూతురు శాంత, సీత ఊర్మిళ మొదలగు రాచబిడ్డలు, అరుంధతి, అనసూయ, అహల్య వంటిమునిపత్నులైన
తాపసస్త్రీలు, యోగవిద్యనభ్యసించిన శబరి స్వయంప్రభ, రంభ, మేనక వంటి అప్సరలను, నదీమతల్లులను, వివిధ శక్తులు కలిగిన
రాక్షసస్త్రీలను, వానరస్త్రీలను ఇట్లా ఎంతో వైవిధ్యమైన అస్తిత్వం, వ్యక్తిత్వం ఉన్న పాత్రలను చూస్తాం రామాయణంలో. అయితే
రామాయణ కల్పవృక్షంలో సీత అన్న నా ఈ వ్యాసంలో ప్రత్యేకించి వాల్మీకి హృదయానికి వ్యాఖ్యానం అనదగ్గ కల్పవృక్షంలో,
సీతాయాః చరితం మహత్ అన్న మహర్షి పలుకును విశ్వనాథ సత్యనారాయణ అర్థవంతంగా చేసిన వివరం తెలపడం, ఆదర్శ
స్త్రీగా, పవిత్రతకు పాతివ్రత్యానికి మారుపేరుగా నిలిచిన వాల్మీకి సీత, ఈ కల్పవృక్షంలో కూడ రాముడితో పాటు నిలిచి
రాక్షససంహారం చేయించి, లోకోపకారం చేసిన వైనం, ఎంతటి విపత్కర పరిస్థితులలోను సడలని ఆమె ధైర్యం నమ్మకం, ఆత్మ
విశ్వాసం, చర్చించడం జరిగింది.

Keywords: వాల్మీకిసీత, కల్పవృక్షసీత, సీతాయాశ్చరితం, పరాశక్తిసీత, రాక్షససంహారసీత, అలౌకికప్రేమతత్త్వం,

పవిత్రత, పాతివ్రత్యం, వినమ్రత, గృహస్థధర్మం.

1. ఉపోద్ఘా తం:

కోన్వస్మిన్ సాంప్రతం లోకే గుణవాన్ అంటూ ఒక సత్పురుషుడైన నరుణ్ణి తెలుసుకోవలెనన్న కోరికతో

ప్రారంభమవుతుంది వాల్మీకి రామాయణం. వాల్మీకి ఆశించిన ప్రయోజనం వేరు, ఆ మేరకు ఆయన తన కావ్యంలో

ఆధ్యాత్మిక రహస్యాలను ప్రయత్నపూర్వకంగా మరుగుపరిచి మరీ రాముణ్ణి సీతను ప్రజల మనుషులుగా

చిత్రీకరించాడన్న విషయం మనందరికీ తెలిసినదే. పాలకుల పాలితుల నిర్మలమైన నడవడి మూలంగానే సమాజ

స్వస్థత సాధ్యమవుతుందని ప్రతిపాదించడం వాల్మీకి ప్రధాన లక్ష్యం. కాబట్టే స్వచ్ఛమైన ధర్మాచరణ కలిగిన

రాముడిని మూర్తీభవించిన ధర్మంగా వర్ణించాడు. సీత కేవలం ఆయన సహధర్మచారిణిగా ,రాముడి ఛాయలాగా

ఆయన వెంట ఉంటుంది అన్నట్లు వర్ణిస్తాడు.

2. ప్ర ధానవిషయం:

ధర్మార్థకామపురుషార్థాలను మాత్రమే వాచ్యంగా ప్రతిపాదించి మోక్ష పురుషార్థాన్ని అంతర్లీనంగా చేసిన

వాల్మీకి రామాయణంలో ఆధ్యాత్మిక రహస్యాలు తెలిసిన ఎంతో మంది రామాయణాన్ని ఆ ప్రయోజనం కోసం

కాకుండ, మోక్ష కారకం చేసే విధంగా ఆ కావ్యాన్ని తిరగరాసారు. ఆత్మానం మానుషం మన్యే - నేను దేవుణ్ణి కాదు,

మనిషిని, అన్నా వినకుండా, వాల్మీకి రాముణ్ణి, మహర్షి ఆశయాన్ని అభీష్టాన్ని మరిచి, రామాయణాన్ని

మహిమాన్విత గ్రంధంగా నిలబెట్టారు. ఉదా: అధ్యాత్మ రామాయణం మొదలైనవి. సీత విషయంలో కూడ అంతే

అయింది. సాక్షాత్తు ఆ విష్ణుమూర్తియే రాముడిగా, దశరథుడి కొడుకుగా, మానవుడిగా పుట్టాడు అన్న విషయం తన

రామాయణంలో విశదంచేసినా, రాముడిని మానవసహజమైన గుణాలతో, భావాలతో మాటలతో, రాముడు కూడ

మనలాంటి మానవుడే అని మనకు అనిపించే విధంగా ఆ పాత్రను మలచగలిగాడు. వాల్మీకి రాముడు ఆదర్శ

పురుషుడు. అయితే సీత విషయంలో ఆ ఆధ్యాత్మిక రహస్యాలను ఆయన సైతం అంత భద్రంగా దాచలేకపోయాడు.

ఆయన ఆమె పరాశక్తి అన్న విషయాన్ని ఎంత రహస్యంగా, గోప్యంగా ఉంచాలని చూసినా సీత యొక్క అలౌకిక

శక్తిమత్వాన్ని పట్టి ఇచ్చే సందర్భాలు కోకొల్లలు కనిపిస్తాయి వాల్మీకి రామాయణంలో. అందుకే రామకథ కాస్తా,

సీతయొక్క "మహచ్చరితమ్" అయింది. (1)

అయితే అధ్యాత్మ రామాయణ బాటననుసరించి వచ్చిన రామాయణాలలో ప్రత్యేకించి ఈ ఆధ్యాత్మిక

సంపదను శోభను ఆవిష్కరించిన రచనలు లెక్కకుమించి వచ్చాయి. వీటన్నిటికీ తలమానికమనదగ్గ విశ్వనాథ

సత్యనారాయణ గారి రామాయణ కల్పవృక్షం, సీతనుద్దేశించి మహర్షి పలికిన ఈ విశేషణాలన్నింటినీ

సిద్ధాంతంలాగా కాకుండ, కావ్యరీతిలో వివరించి, సీత అమోఘమైన దివ్య సౌందర్యాన్ని, ఆమె పరాశక్తి స్వరూపాన్ని

అనన్య సామాన్యంగా అత్యంత రమణీయంగా మహోజ్వలంగా వర్ణించింది. ఇటు వాల్మీకి హృదయాన్ననుసరించి

మానవరూపంలో మసలే ఆదర్శ స్త్రీగా , అటు అధ్యాత్మ రామాయణాన్నసరించి ఆది పరాశక్తిగా కూడ సీత పాత్ర

మలచబడింది కల్పవృక్షంలో. ఆ పరాశక్తి వెలుగు పరుచుకోని అణువు ఈ ప్రపంచంలోనే లేదన్నది ఎంత సత్యమో,

ఈ కావ్యంలో కూడ ఆ పరాశక్తి ప్రసక్తి లేని సందర్భం లేదన్నది అంతే సత్యం.

3. వాల్మీకి రామాయణంలో సీత:

ముందుగా వాల్మీకి రామాయణంలో సీత గురించి ఒక రెండుమాటలు ----

"అథ మే కృషతః క్షేత్రం లాంగలాదుత్థితా మయా।

క్షేత్రం శోధయతా లబ్ధా నామ్నా సీతేతి విశ్రుత।।" (2)

అంటూ వాల్మీకి రామాయణంలో జనకుడు తన కూతురు జానకి అయోనిజత్వాన్ని చెప్తాడు రాముడికి

కన్యాదానం చేస్తున్నప్పుడు కూడ ఒక మాట అంటాడు-

"ఇయం సీతా మమ సుతా సహధర్మచరీ తవ,
ప్రతీచ్ఛచైనాం భద్రం తే పాణింగృహ్ణీష్వపాణినా,
పతివ్రతా మహాభాగా, ఛాయేవానుగతా సదా" (3).

జనకాత్మజ గురించి ఆమె తండ్రి అన్న ఈ రెండు మూడు గంభీరమైన మాటలు తప్ప వాచ్యంగా ఆమె

గురించిన వివరాలు ఎక్కువ కనపడవు మనకు వాల్మీకి రామాయణంలో. కానీ ఆలోచించి చూస్తే ఇవేమీ

సామాన్యమైన మాటలు కావు. మహా భావస్ఫోరకమైన వాక్యాలు. పతివ్రతా, మహాభాగా, సహధర్మచారిణీ వంటి

పదాలు అమ్మవారికే అన్వయిస్తాయి. సీత శక్తి స్వరూపిణి. పాతివ్రత్యమంటే ఈశ్వరచైతన్యాన్ని విడవక

అంటిపెట్టుకుని ఉండగలశక్తి . అంతేకాక దుష్ట శిక్షణ శిష్టరక్షణ ఈశ్వరలక్షణం కాబట్టి ఆ ధర్మాన్ని తను కూడ

పాటించడం . ఇంత అర్థమున్నది రాజర్షి జనకుడు మాట్లాడిన నాలుగు మాటల్లో. అంతేకాదు "దేవమాయేవ

నిర్మితా" అంటాడు సీత గురించి వాల్మీకి. ఆమె దేవమాయే కాదు మహావిష్ణుమాయ కూడ . ఆమె ఆయన

నిత్యానపాయిని అంటూ వాచ్యం చేసి చిత్రించబడినదీ పరాశక్తి పరమ పవిత్ర రూపం స్వరూపం కల్పవృక్షంలో . ఆ

పరాశక్తి రాముణ్ణి ఆవేశించి , తద్వారా ఆమె సాధించిన దుష్టశిక్షణను దర్శించే ప్రయత్నం కూడ ఈ వ్యాసంలో ఒక

భాగం.

కల్పవృక్షంలో రాముడు చూసిన సీత: ఇక ఇప్పుడు కల్పవృక్షంలో , రాముడుచూసిన సీత రూపం గురించి

ఒక రెండుమాటలు -

"ఇదమిత్థమని నిర్ణయింపగారాని దేకోర్కియోరూపు గైకొన్నయట్లు
జన్మజన్మాంతర సంగతమ్మైనయాశాబలంబవధికి సాగినట్లు
ప్రాణముల్ బయటికివచ్చి ముగ్ధాకారమొనయించి దర్శనమిచ్చినట్లు
తన సృష్టిలోనియుత్తమభావమానందముగ పొంగి బింబమై పొడిచినట్టు;

లలయరుంధతియును నహల్యయును గోస
లాత్మజాతయుమువ్వురియాననముల
కన్నను పవిత్రమగుచు శృంగార భావ
మొడిసిపట్టిన ముఖచంద్రుడొకడు తోచె ".(4)

ప్రప్రథమంగా సీతను చూసిన రాముడికి ఆమె ముఖంలో అరుంధతి అహల్య తన తల్లి కౌసల్య, ఈ ముగ్గురి

కంటె పవిత్రమైన మూర్తి, శృంగార భావాన్ని మించిన, భావం కనపడిందట. అంత పవిత్రత , ప్రసన్నత ఆ

ముఖచంద్రంలో. వయసులో ఉన్న స్త్రీ పట్ల పురుషుడు శృంగార భావాన్ని అధిగమించి మాతృమూర్తి పట్ల కలిగి

ఉండే భావన కలిగి అంత పవిత్రతనుచూడగలగడం, అందానికంటే పవిత్రతకు పెద్ద పెద్ద పీట వేయడం రాముడిలో

మాత్రమే చూడగలం. అట్లాగే అందాన్ని మించిన పవిత్రతకు అద్దం పట్టిన సీత వంటి వారుకూడ అరుదే. అందుకే

ఆమెముఖంలో చంద్రుడు తొంగిచూడడం.

4. పరాశక్తి సీత:

వశిష్ఠుడికైతే సీత సాక్షాత్తు విద్యా అధిష్టానదేవత, పరాశక్తి. ఒక పక్క జనకుడి వంశీయులకు

వివాహసమయంలో ఇక్ష్వాకువంశ క్రమం చెప్పమని దశరథుడు అడిగితే, వశిష్ఠుడు, సీతతో మొదలుపెట్టి చెప్పడం

ఒక మహా చమత్కారం . మనకు మహదానంద కారకం. ఆ పద్యం-

“మిథిలా శృంగాటకములఁ బృథులంబగు విషయమట్లు వినఁబడియెడు
శ్రీ మధురాకృతి సీత ధరకు
మధుసూనురాణి వచ్చి మన్నించినటుల్
మధురాకృతి మా రాముడు
మధుసూదనుడౌనొ కాదొ మధుసూదను నం
శధురాఖ్యాతుని భార్గవు
నధరీకృతతేజుఁ జేయుటది యద్భుతమే ". (5)

భార్గవరాముడు తన విష్ణుతేజాన్ని రాముడికి ఇచ్చి , రాముడికి సంపూర్ణత్వాన్ని ఇవ్వవలసి వచ్చిందేమో

గానీ, సీతకా అవసరమేలేదు. ఆమె ముమ్మూర్తులా ఆ అమ్మలగన్న అమ్మ, ముగురమ్మల మూలపుటమ్మ,

మధురాంబ. ఆ మాటే కవి పై పద్యంలో చెప్పినా మరొకసారిసీతా మహాశక్తిమత్వాన్ని ఇంకా విపులంగా

వివరిస్తున్నాడు (6).

రథమెక్కి సీత అడవికి వెళ్తున్న దృశ్యాన్ని చిత్రీకరించిన ఈ పద్యాలు, మనం అంత సులభంగా దాటెయ్యలేని

పద్యాలు. దుష్టశిక్షణకై బయలుదేరిన పరాశక్తికి సేవచేస్తూ నారాయణుడు, ఆదిశేషువు వెంట వెళ్తున్నట్లు

వర్ణించారని పలువురు విద్వజ్జనులు ఈ పద్యాలను విశ్లేషించారు. నిజానికి కొన్ని వందల పద్యాలు వెచ్చించి

వర్ణించినా ఇంకా మిగిలిపోయేటంత వ్యక్తిత్వగరిమ సీతది. ఆ పరాశక్తి యొక్క అనంత లీలలను అసాధారణమైన

ప్రతిభతో అనన్య సామాన్యంగా నభూతో న భవిష్యతి అన్న విధంగా, ఆధ్యాత్మిక అంశానికి, కావ్యసొగసులద్ది, మన

తెలుగు కవి, ఆమెను తెలుగువారి ఆరాధ్య దైవంగాగానూ, మనందరం ఆమె మా అమ్మ అని, ముజ్జగాలను

సృష్టించి పాలించి లయంచేసే శక్తి అని భావించగలిగేట్లుగానూ ఆవిష్కరించిన అద్భుతమైన సృష్టి, సీత

కల్పవృక్షంలో. అట్లా దర్శింపచేసిన కవి, కవితో పాటు చదువరులం మనం కూడ , చేసుకున్న పురాకృత సుకృతం

అనడంలో ఏమాత్రం అతిశయం లేదు. ఆ చిచ్ఛక్తి రూపాన్ని, సత్యమూ శివమూ సుందరమూ అయిన

సచ్చిదానందస్వరూపాన్ని, అమృత స్వరూపిణిని , సీతారూపంలో దర్శనం చేసుకోగలిగిన హనుమంతుడిమాటల్లో,

ఈ రెండు పద్యాల్లో కవి వాచ్యం చేసి చెప్తాడు.

"మాతృదేవీ సమాజ్ఞాతీర్థ సుస్నాత వినతాతనూజుండు వేల్పుబువ్వ
కనుగొన్నయట్లుగా గనుగొంటి జానకీదేవి గవేషణాతీర్థఫలము
పరమయాజ్ఞికులు నిర్భర మహాచ్ఛందోऽ వతారంబు గాయత్రి తత్త్వమూర్తిఁ
గనుఁగొన్నయట్లుగా గనుగొంటి జానకీదేవి శ్రీరఘురామ ధీపదంబు
కవిమహర్షి తపోऽగ్నిచే క్రాగి క్రాగి
సర్వ తేజః ఫలంబు రసంబు తుదకు
జూచినట్లుగ జూచితి క్షోణిజాతఁ
జారితార్థ్యంబు జన్మకు సంఘటింప "; (7)

5. మహామాయ-సీత:

సీత మహామాయ అన్న సత్యాన్ని వాచ్యం చేయకుండా వ్యంజింపచేస్తున్న పద్యాలు తక్కువేం లేవు ఈ

కల్పవృక్షంలో. ఉదా: లంక నుండి అయోధ్యకు తిరిగివస్తున్న సీత ఒక్కతే తమ ఆ పాత పర్ణశాలలోకి వెళ్ళి తిరిగి

వస్తున్న సందర్భంలోది: -

"లోనికి జన్న పృథ్విజ విలోకనలోకజయప్రగల్భప్ర జ్ఞానిధి,
సింహయాన, వికసన్నవ లోచన పుండరీక,
రక్షోనివసంబునం దగడు సొచ్చిన శీర్ణతనూప్రబంధసం
ధ్యానవవహ్నికా విరచితాకృతి,యాకృతిమత్ప్రతిజ్ఞయున్ ";

వెలికిని వచ్చు జానకియు పిన్నవయస్సుది, మందయాన, మం
జులతరమూర్తి యైయడవిఁజొచ్చిన యంతిపురంబు కన్య, దే
హలలిత సౌకుమార్య పరమావధి, రాఘవబాహులగ్న, య
ల్లలనయి వీచుగాలిఁ గదలాడెడు క్రొంజివురాకు బోడియున్ ".

నా రాముడు అన్న తన గ్రంథంలో సీత రాముడితో తనమ పెళ్ళికి పూర్వమే విశ్వామిత్ర యాగ సంరక్షణ

సమయంలోనే, మారీచుణ్ణి బంగారులేడిగా రప్పించడానికై, రామబాణం చేత చంపబడనీయకుండాదూరంగా విసిరి

వేయించింది అని చెప్పడం చూస్తాం-( నా రాముడు- 30).

"మరికొన్ని ఏండ్లకు మాయలేడి కాబోవు మారీచునిట్లు చేయుట శ్రీరామునికి తన పని కాదు. బ్రాహ్మణ

కర్మలకు విరోధియైన రావణుని చంపుటయే తన పని. మహా విష్ణువు దైత్యులను వేయివిధముల చంపును. తాను

ప్రతిజ్ఞ బూనినాడు సరే. రావణుడు సీతనెత్తికొని పోవలయును. తాను సముద్రమును దాటవలయును. రావణుని

సకుటుంబముగా నాశనము చేయవలయును. ఇది అంతయు సీత పని. ఎట్లు కనిపించుచున్నదనగా సీత శక్తి

రామునికన్న గొప్పది. ఆమెకు రాముడు లొంగి ఈ పనిని చేయుచున్నట్లు కనిపించుచున్నది. సీత మహాశక్తి. ఆ శక్తి

యావేశించిన కాని విష్ణువు విష్ణువు కాడు". ఇంక ఇంత కంటే స్పష్టమైన ప్రకటన అవసరమా! కల్పవృక్షంలో సీత

స్వయంగా రాముడితో తన నోటితో తనే చెప్తుంది-

"ఆడది యింత సేయుననుటన్నదియున్నదెయంచు నన్ను మా
టాడితి, కైక కోరిక మహా ప్రభు! నీ వని రాకలేదు, నీ
యాడది సీత కోరక మహాసురసంహరణంబు లేద,యా
యాడది లేక లేద జగమంచు, నిదంతయు నేన చేసితిన్."(9)

అధ్యాత్మ రామాయణంలో దాదాపు ఒక ఇరవై శ్లోకాల్లో (మొదటి సర్గ. 32 - 52వరకు) ప్రారంభంలోనే

రాముడి సూచన మేరకు హనుమంతుడితో తన యథార్థ స్వరూపాన్ని, పరాశక్తిమత్వాన్ని రామబ్రహ్మ తత్వాన్ని

తెలియపరుస్తుంది సీత. బహుశా ఆ భావాలే ఈ పద్యానికి ఆధారం, స్ఫూర్తి , బలం అయుండవచ్చు.

6. సీతయొక్క అసాధారణమై న భర్తృ  ప్రే మ:

వనవాసంలో రాముణ్ణి జాగ్రత్తగా చూసుకోమని చెప్పిన కౌసల్యతో అంటుంది సీత-

"నీకొడుకు సాలభుజంబు నేను లతను
నీకొడుకుహొన్నవీణియ నేను తీగ
నీకొడుకు వార్షుకాభ్రంబు నేను మెరుపు
నీకొడుకుసూర్య దేవుండు నేను వెలుగు;

అతడు కులాలుడు మెత్తని
క్షితిమృత్తును నే,నతండు చివురాకు సమా
హితనైగనిగ్యమును నే,
నతండు దైవంబు భక్తురాలను నేనున్;

పతియు జలంబు నేనును ప్రవాహము, రాఘవుడాకసంబు నే
నత మృదుగీతి, నింద్రుడగు నాయన నేను హవిస్సు, నాతడున్
శ్రుతియు స్వరంబు నేను, రఘుశూరుడుతారసమూర్తి స్థాయినే,
నతనికి నాకునైన యవినాస్థితి దుస్థితి పొందదెప్పుడున్. ;

ఈ శరీరమ్ములురలి మే మెప్పుడైన
నొక్క ద్రవ్యమ్ముగా నగుటున్న దేమొ
యామహాస్థితి నర్థించి యంబ! నీవు
పంపవే సాదుదీవన పాట పాడి".

భార్యాభర్తల మధ్య ఉండవలసిన ఈ అలౌకిక ప్రేమ తత్వం ఈ అద్వితీయమైన అనురాగం, ఈ అద్వైత

బంధం వలన సుసంపన్నమయిన కుటుంబం, ఈ సుసంపన్న కుటుంబం వలన ఏర్పడే సుస్థిరమైన నిర్భయమైన

సమాజం గురించి కదా అందరూ కలలు కనేది, సతతం కాంక్షించేది . సవ్యమైన గార్హస్త్య జీవితం అన్ని ఆశ్రమాలకు

ఆధారం. ఆ సుస్థిరమైన గార్హస్త్యజీవితవిధానం తుచ తప్పకుండా పాటించడం ఈనాటి అవసరం. ప్రస్తుత

సమాజంలోని ఎన్నో రుగ్మతలకు అదే సరైనమందు. (ఇవే మాటలను సీత మళ్ళీ రావణాసురుడితోకూడ చెప్పడంతో

గార్హస్త్య ధర్మం యొక్క ప్రాముఖ్యత, వివాహబంధం పట్ల తనకు ఉన్న గౌరవం, తమ భార్యాభర్తల ఇరువురి అలౌకిక

అనుబంధం గురించి నొక్కి వక్కాణించినట్లయింది.

తన తపస్సు ఇవ్వచూపి "నీ పాతివ్రత్యం మహా గొప్పది" అంటూ ప్రశంస చేసిన అనసూయకు, సీత ఇచ్చిన

సవినయ విన్నపం ఈతరం పిల్లల ఎన్నో మానసిక శారీరక బలహీనతలకు సమాధానమని ఎంచి ఆ ముచ్చట

గురించి ఓ రెండుమాటలు--

"సీతా, నువ్వు ఇంత చిన్న తనంలోనే పాటిస్తున్న ధర్మం చూస్తుంటే మహాముచ్చటగా ఉంది తల్లీ, నువ్విట్లా

ఎంత అని కష్టపడతావు, నా తపస్సులో కొంత నీకు ఇస్తాను, ఆ పుణ్యఫలంతో, ఈ ఇక్కట్ల అడవిలో నువ్వు

నిర్భయంగా నిరాటంకమైన జీవితం గడపగలవు" అంటూ గడ్డం పట్టుకు బతిమాలిన అనసూయ కోరికను సీత

సునాయాసంగా తోసిపుచ్చి మహా అనునయంగా వద్దని చెప్పి తప్పించుకుంటుంది. "నా తపస్సు నన్ను చేసుకోనివ్వు,

బిడ్డను నన్ను పాడు చేసెడు కడంకను చూపకు", నీ దయాగుణం నాపై ఉంటే చాలు అంటూ. బహుశా లంచానికి

సీత లొంగుతుందేమోనని పరీక్ష పెట్టిందేమో అనసూయమాత. సీత నెగ్గదా ఆ పరీక్ష, ఆమెకు అదొక లెక్కనా, తను

ముందు ముందు ఎదుర్కోబోయేవాటిముందు! ఈ కష్ట సమయంలో ఇటువంటి సహాయానికి లోభపడకుండా సీత

ప్రకటించిన మనోధార్ఢ్యం, గట్టి పట్టుదల కదా కావలసింది ఈనాటి పిల్లలకు కూడ. ఏమాత్రం ఒడిదుడుకులకు

ఓర్చుకోని, కొంచెం కష్టం వస్తే చాలు చేతులెత్తేసి సహాయం కోసం ఎదురుచూసే ఈ కాలపుయువతరం బలహీనత

ఎంత నిర్వీర్యం చేస్తోంది ఇప్పటితరాన్ని. అటువంటి వారిని ఉత్తేజపరిచి వాళ్ళల్లో ఉత్సాహాన్ని బలాన్ని నింపగల

సంఘటనలివి.

అలాగే, పొగడ్తలు కూడా. పొగడ్తలకు పొంగని వ్యక్తిత్వం మనం అరుదుగా చూసే విషయం. ఆ వ్యక్తిత్వం

కలిగిన సీత విషయకంగా ఓ రెండుమాటలు--

రాజభోగాలన్నీ వదులుకుని పతిని అనుసరించి అడవికి వచ్చిన తన పతిభక్తిని మెచ్చుకున్న అనసూయ

మాతతో, ఆ గొప్పతనం తనది కాదనీ ఆమె తనకిచ్చిన మెప్పులు రాముడికే చెందాలని, ఎందుకంటే తనకు తన భర్త

పట్ల గౌరవం, ప్రేమ, అనురాగం, భక్తి కలగడానికి కారణం ఆయన సంపూర్ణత్వమేనని, ఆయన రాశీభూతమైన

సద్గుణాలకాలవాలమనీ, తనదంతా ఆయన తనపైచూపిన భావాల ప్రతిఫలనమేననీ అంటుంది. ఆ పద్యం-

"రఘుస్వామి శౌర్యమేమందుఁ తల్లి! / యామహాస్వామి సంపూర్ణుడతని యందు

నను పతివ్రత యగుట గుణంబుగాదు / సద్ర్వతయ కాకపోవు టసంభవంబు."(10)

ఎంత మంది ఇట్లా నిజాయితీగా ఒప్పుకోగలరు? ఎంత వినమ్రత కదా సీతది! అనవసర పొగడ్తలకు

పొంగని, గొప్పతనం ఆపాదించుకోవడం నచ్చని వ్యక్తిత్వం కలిగిఉండడం లోకంలో మహా అరుదు. ఇప్పటికీ ఆదర్శ

మహిళగా మనం చెప్పుకుంటున్న సీత- భార్యగా సీత యొక్క మొక్కవోని ధైర్యం, ఆత్మవిశ్వాసం గురించిన

అవగాహన అవసరమని, ఇప్పటి ఎన్నో సమస్యలకు పరిష్కారమనీ, తలచి, ఓ రెండు మాటలు- తమ భార్యాభర్తల

అవినాభావ సంబంధంపై సీతకెంత నమ్మకమన్న విషయం, స్వయంగా రావణుడితో ఆమె అన్న ఈ ప్రకటనం

తెలియపరుస్తోంది-

"పతియ జలంబు నేనును ప్రవాహము, రాఘవుడాకసంబు నే
నత మృదుగీతి, నింద్రుడగు నాయన నేను హవిస్సు, వేదసం
తతి యతడే స్వరంబు వసుథాపతి తా రసమూర్తి స్థాయి నే
నతనికి నాకునైన యవినాస్థితి దుస్థితి పొందదెప్పుడున్".

అధముడు అయిన రావణుడు తప్ప, ఏ మాత్రం సిగ్గు అభిమానం ఉన్న మగవాడెవడూ ఇట్లా మొహంమీద

కొట్టినవిధంగా చెప్పించుకుని కూడ పరస్త్రీ వ్యామోహితుడవడు. మాయమాటలు చెప్పి, మాట వినకపోతే తనని

చంపి తింటామని చెప్పి భయపిస్తున్న రాక్షస స్త్రీలతో, ప్రలయంముంచుకొచ్చినా, ఏడు సముద్రాలు ఇంకిపోయినా,

సూర్యుడు మాడి మసిబొగ్గుగా మిగిలినా, రాముడే తనకు భర్త తప్ప మరెవరూ కాలేరు, మమ్మల్ని ఎవరూ

విడదీయలేరు అంటూ తన నమ్మకం, ధైర్యం ,ఆత్మ విశ్వాసం ప్రకటిస్తుంది.(11)

7.ముగింపు:

రావణసంహారం జరిగాక సీతను చూసిన విభీషణుడి తన ఒక్క సంబోధనలో సీతా పాతివ్రత్య మహిమను

కొనియాడతాడు. ఆమె "త్రిలోకీ పాతివ్రత్య శిఖా దీపాకృతి" అంటూ. సీతాయాః చరితం మహత్ అన్న మహర్షి

మాటను అక్షర సత్యం చేస్తూ ఆ దేవి ప్రాభవమంతా కావ్యం పరిధులు దాటి ప్రకటనం చేయబడినా,యుద్ధ కాండ,

ఉపసంహరణ ఖండంలో, ఇంకా తారాస్థాయికి చేరిన ఆమె మహిమ వర్ణనతో ఈ అంశానికి, విషయ విస్తరభయం

వలన ముగింపు ఇవ్వడం అవసరం- హనుమ చూసిన సీత, "త్రిజగత్ శిరస్థిత మణి ప్రవికల్పిత దీపికాకృతి" అట!

అంత దీనస్థితిలోను, మాసిన బట్టలతో, దువ్వెనతో దువ్వక గోళ్ళతో తీసిన పాపిడి గల దూముడితో (12), కూడ

ఆమె మూడు లోకాలనూ తన తలపై నిలిపిన రత్నదీపంలా భాసించిందట. “చిదగ్నికుండసంభూతా దేవకార్య

సముద్యతా” అన్న లలితానామాలకు అర్థం కల్పవృక్షంలోని సీత. మధురమైన కావ్యఫలాలతో పాటుమోక్షఫలాలను

కూడ అందించిన కల్పవృక్షాన్ని పెంచిన ఋషి వంటి విశ్వనాథకు ఎన్నిజోతలూ సరిపోవని తలుస్తూ కొలుస్తూ స్వస్తి.

ఔచి
త్యమ్

ఔచిత్యమ్ –యూజీసీ-కేర్ లిస్టెడ్ జర్నల్ “కమనీయం తెలుగురామాయణం” జాతీయసదస్సు ప్రత్యేకసంచిక

8. పాదసూచికలు:
1. "కావ్యం రామాయణం కృత్స్నం సీతాయాః చరితం మహత్....", వాల్మీకి రామాయణం, బాలకాండ 3. 7

2. వాల్మీకి రామాయణం. బాలకాండ. 13.

3. వాల్మీకి రామాయణం. బాలకాండ. 26-27, 73.

4. రామాయణ కల్పవృక్షం. బాలకాండ. ధనుఃఖండం. 298-299

5. రామాయణ కల్పవృక్షం. కల్యాణఖండం, 5-6

6. రామాయణ కల్పవృక్షం. అయోధ్య. ప్రస్థాన ఖండం, 278-279

7. రామాయణ కల్పవృక్షం. సుందరకాండ. ఉషఃఖండం, 51-52

8. రామాయణ కల్పవృక్షంయుద్ధకాండ. ఉపసంహరణ. 270 - 271

9. రామాయణ కల్పవృక్షంయుద్ధకాండ. ఉపసంహరణ ఖండం, 155.

10. రామాయణ కల్పవృక్షం అయోధ్య. అనసూయ ఖండం, 158.

11. రామాయణ కల్పవృక్షం సుందర కాండ పరరాత్రఖండం, 307.

12. రామాయణ కల్పవృక్షంయుద్ధ కాండ. ఉపసంహరణ, 89.

9. ఉపయుక్త గ్రం థసూచి:

తెలుగు:
1. ఇందిర, గుమ్మలూరి. కల్పవృక్షంలో కాంతామణులు- Reem publications. 2021

2. మందేశ్వరరావు, వడలి. ఇది కల్పవృక్షం. అజొ-విభొ ప్రచురణలు.2000

3. వాల్మీకి రామాయణం. గీతా ప్రెస్, గోరఖ్ పూర్ - 2023

4. వ్యాసమహర్షి. అధ్యాత్మ రామాయణం, గీతా ప్రెస్, గోరఖ్ పూర్ -2010

5. సత్యనారాయణ విశ్వనాథ - రామాయణ కల్పవృక్షం. విశ్వనాథ పబ్లికేషన్స్ - 2015

6. శ్రీనివాసరావుయల్లంరాజు - రామాయణ రామణీయకము- 1998

English:
1. Ramadevi Suraparaju Dharma in Action- Valmiki 's vision -Sanskrit Academy

publication-2023
2. Srinivasa shastri. Lectures on Ramayana - 1949

***

గమనిక: ఈ పత్రికలోని వ్యాసాలలో అభిప్రాయాలు రచయితల వ్యక్తిగతమైనవి.

వాటికి సంపాదకులు గానీ, పబ్లిషర్స్ గానీ ఎలాంటి బాధ్యత వహించరు.

